
Azərbaycan Respublikası Prezidentinin  

2020-ci il 13 may tarixli Fərmanı ilə təsdiq edilmişdir

Azərbaycan Respublikası Prezidentinin Administrasiyasında 
vətəndaşların videoqəbulunun təşkili qaydası

1. Ümumi müddəa
Azərbaycan Respublikası Prezidentinin Administra-

siyasında (bundan sonra – Administrasiya) vətəndaşların 
videoqəbulu “Vətəndaşların müraciətləri haqqında” 
Azərbaycan Respublikasının Qanununa, Azərbaycan 
Respublikası Prezidentinin 2020-ci il 15 yanvar tarixli 
914 nömrəli Fərmanı ilə təsdiq edilmiş “Azərbaycan 
Respublikası Prezidentinin Administrasiyası haqqında 
Əsasnamə”yə və Azərbaycan Respublikası Prezidenti-
nin 2016-cı il 23 iyun tarixli 950 nömrəli Fərmanı ilə 
təsdiq edilmiş “Dövlət və bələdiyyə orqanlarında, dövlət 
və ya bələdiyyə mülkiyyətində olan və ya paylarının 
(səhmlərinin) nəzarət zərfi dövlətə və ya bələdiyyəyə 
məxsus olan hüquqi şəxslərdə və büdcə təşkilatlarında 
vətəndaşların müraciətləri ilə bağlı kargüzarlığın apa-
rılması Qaydası”na uyğun olaraq müvafiq qəbul cədvəli 
və Administrasiyanın Qəbul otağının gündəlik iş rejimi 
əsasında təmin edilir.

2. Vətəndaşların videoqəbul üçün müraciəti 
2.1. Vətəndaşlar Administrasiyanın struktur 

bölmələri rəhbərlərinin videoqəbulunda olmaq üçün 
Administrasiya tərəfindən hər ay kütləvi informasiya 
vasitələrində öncədən elan edilən qəbul cədvəlində 
göstərilən əlaqə vasitələri ilə (www.president.az saytının 
“Qəbula yazılmaq” bölməsi, mobil və stasionar tele-
fon nömrələri, mobil tətbiqlər və sair əlaqə vasitələri) 
müraciət edir, şəxsiyyət vəsiqəsi və ya şəxsiyyəti 
təsdiq edən digər sənəd əsasında videoqəbula ən geci 
1 iş günü qalmış yazılır, qəbulun vaxtı və yeri barədə  
məlumatlandırılırlar.

2.2. Vətəndaşlar Administrasiyanın Qəbul otağının 
əməkdaşının videoqəbulunda olmaq üçün şəxsiyyət 
vəsiqəsi və ya şəxsiyyəti təsdiq edən digər sənəd 
əsasında www.president.az saytında göstərilən əlaqə 
vasitələri ilə (saytın “Qəbula yazılmaq” bölməsi, mobil 
və stasionar telefon nömrələri, mobil tətbiqlər və sair 
əlaqə vasitələri) müraciət edir və müraciətin edildiyi 
vaxtdan etibarən ən geci 1 iş günü müddətində qəbulun 
vaxtı və yeri barədə məlumatlandırılırlar. 

2.3. Qəbula yazılan vətəndaşların siyahısı Admi-
nistrasiyanın Qəbul otağının əməkdaşları tərəfindən 

tərtib edilir. Siyahıda vətəndaş barədə məlumatlar (sıra 
nömrəsi, soyadı, adı və atasının adı, ünvanı, əlaqə tele-
fonları, müraciətin qısa məzmunu) və müraciəti qəbul 
edən şəxs barədə məlumat qeyd olunur.

3. Videoqəbulların keçirilməsi
3.1. Administrasiyanın struktur bölmələri 

rəhbərlərinin videoqəbulları qəbul cədvəlində müəyyən 
edilmiş günlərdə və saatlarda yerli icra hakimiyyəti or-
qanlarının vətəndaşların qəbulu otaqları vasitəsilə həyata 
keçirilir.

3.2. Administrasiyanın Qəbul otağının əməkdaşları 
bütün iş günlərində vətəndaşların videoqəbulunu 
keçirirlər. 

3.3. Vətəndaş videoqəbulun keçirildiyi otağa müva-
fiq siyahıya uyğun olaraq yerli icra hakimiyyəti orqanı-
nın səlahiyyətli işçisi tərəfindən şəxsiyyəti təsdiq edən 
sənəd əsasında buraxılır. 

3.4. Videoqəbul zamanı konfidensiallığı təmin etmək 
məqsədilə vətəndaşın yerli icra hakimiyyəti orqanı-
nın vətəndaşların qəbulu otağında tək olmasına şərait 
yaradılır, yerli icra hakimiyyəti orqanlarının rəhbər 
şəxslərinin və əməkdaşlarının qəbul prosesini birbaşa və 
ya digər formada izləməsinə yol verilmir.

3.5. Videoqəbul zamanı qəbul otağına vətəndaşın 
video və audio yazı qurğusu, həmçinin mobil telefon 
aparması qadağandır.

3.6. Videoqəbulların videoyazısı və arxivləşdirilməsi 
Administrasiyanın elektron informasiya sistemi 
vasitəsilə təmin edilir. 

4. Videoqəbullar zamanı edilmiş müraciətlərə 
baxılması
4.1. Videoqəbullar zamanı edilmiş müraciətlər video 

fayl şəklində Administrasiyanın elektron informasiya 
sistemində qeydiyyata alınır, habelə müraciətlər üçün 
qeydiyyat-nəzarət vərəqəsi tərtib edilir.

4.2. Müraciətlərə “Vətəndaşların müraciətləri 
haqqında” Azərbaycan Respublikasının Qanununa 
uyğun baxılır və müraciətlər qəbulu aparan vəzifəli şəxs 
tərəfindən birbaşa və ya müraciət vərəqəsi tərtib edilərək 
araşdırıldıqdan sonra cavablandırılır.

4.3. Vətəndaşın etdiyi müraciətdəki məsələnin həlli 
əlavə araşdırma tələb etmədikdə, vətəndaşın razılığı ilə 
müraciət videoqəbul zamanı şifahi qaydada cavablandı-
rılır. 

4.4. Müraciətin birbaşa cavablandırılması mümkün 
olmadıqda, onun araşdırmaya qəbul edilərək sonradan 
cavablandırılması məqsədi ilə müraciət vərəqəsi tərtib 
edilir. 

4.5. Müraciət vərəqəsi tərtib edilmiş müraciətlərin 
cavablandırılması müraciət edənin göstərdiyi elektron 
ünvan vasitəsilə elektron formada, yaxud müraciət 
edənin xahişi ilə poçt ünvanı vasitəsilə yazılı və ya tele-
fon rabitəsi ilə şifahi qaydada həyata keçirilə bilər.

4.6. Müraciətin bu Qaydanın 4.2-ci bəndinə uy-
ğun olaraq cavablandırılması mümkün olmadıqda, 
müraciətin yazılı şəkildə təqdim edilməsi təklif olunur. 

4.7. Videoqəbul zamanı vətəndaşın müraciəti ilə bağ-
lı lazımi sənədlərin təqdim edilməsi zərurəti yarandıqda, 
vətəndaşa həmin sənədləri müvafiq əlaqə vasitələrindən 
istifadə etməklə elektron formada təqdim etmək tövsiyə 
olunur. Həmin sənədlərin surəti Administrasiyanın elekt-
ron informasiya sistemində hər bir şəhər və rayon üzrə 
yaradılan elektron qovluqda yerləşdirilir. 

4.8. Videoqəbul formasında edilmiş müraciətlərin 
baxılmamış saxlanılması “Vətəndaşların müraciətləri 
haqqında” Azərbaycan Respublikası Qanununun 8-ci 
maddəsi ilə tənzimlənir.

5. Yekun müddəalar
5.1. Yerli icra hakimiyyəti orqanlarında vətəndaşların 

videoqəbullarının təşkili prosesində şəffaflığın təmin 
edilməsi, həmçinin qəbulla bağlı şikayətlərin opera-
tiv araşdırılması məqsədilə Administrasiyanın Qəbul 
otağı ilə telefon əlaqəsi yaratmaq üçün müvafiq əlaqə 
nömrələri, həmçinin aylıq qəbul cədvəli videoqəbulun 
aparıldığı yerdə asılır. 

5.2. Videoqəbulların keçirildiyi yerlərdə müvafiq 
sanitariya-gigiyena normalarına və xüsusi rejim tətbiq 
edildiyi halda onun qaydalarına əməl olunmalıdır.

5.3. Yerli icra hakimiyyəti orqanlarının inzibati bi-
nalarında videoqəbulların təşkili üçün həmin orqanların 
rəhbərləri məsuliyyət daşıyırlar.

Azərbaycan Respublikası Prezidentinin 
Administrasiyasında 2020-ci ilin  

may ayında vətəndaşların videoqəbulu 
C Ə D V Ə L İ

 Qəbulu olan şəxs Qəbul 
günləri

Azərbaycan Respublikasının Birinci vitse-prezidentinin Katibliyinin rəisi  
HƏSƏNOV Altay Tofiq oğlu 29

Azərbaycan Respublikası Prezidentinin köməkçisi – Azərbaycan Respublikası  
Prezidentinin Administrasiyasının Dövlət nəzarəti məsələləri şöbəsinin müdiri
Həsənov Kərəm Əvəz oğlu

29

Azərbaycan Respublikası Prezidentinin köməkçisi – Azərbaycan Respublikası  
Prezidentinin Administrasiyasının Ərazi-təşkilat məsələləri şöbəsinin müdiri
NAĞDƏLİYEV Zeynal Səfər oğlu

21

Azərbaycan Respublikası Prezidentinin köməkçisi – Azərbaycan Respublikası  
Prezidentinin Administrasiyasının Hərbi məsələlər şöbəsinin müdiri 
Əliyev Məhərrəm Abış oğlu

27

Azərbaycan Respublikası Prezidentinin köməkçisi – Azərbaycan Respublikası  
Prezidentinin Administrasiyasının Hüquq-mühafizə orqanları ilə iş şöbəsinin müdiri
ƏLƏSGƏROV Fuad Murtuz oğlu

19

Azərbaycan Respublikası Prezidentinin köməkçisi – Azərbaycan Respublikası  
Prezidentinin Administrasiyasının Xarici siyasət məsələləri şöbəsinin müdiri 
Hacıyev Hikmət Fərhad oğlu

22

Azərbaycan Respublikası Prezidentinin köməkçisi – Azərbaycan Respublikası Prezidenti-
nin Administrasiyasının İqtisadi məsələlər və innovativ inkişaf siyasəti şöbəsinin müdiri 
Mövsümov Şahmar Arif oğlu

18

Azərbaycan Respublikası Prezidentinin köməkçisi – Azərbaycan Respublikası  
Prezidentinin Administrasiyasının İqtisadi siyasət və sənaye məsələləri şöbəsinin müdiri
Əmirov Natiq Ərziman oğlu

22

Azərbaycan Respublikası Prezidentinin mətbuat katibi
Qasımov Azər Məhəmməd oğlu 18

Azərbaycan Respublikası Prezidentinin Administrasiyasının Dövlət qulluğu və kadr 
məsələləri şöbəsinin müdiri  
Məcidov Tələt Tahir oğlu

20

Azərbaycan Respublikası Prezidentinin Administrasiyasının Gənclər siyasəti və  
idman məsələləri şöbəsinin müdiri  
MƏMMƏDƏLİYEV Yusuf  Ülfət oğlu

20

Azərbaycan Respublikası Prezidentinin Administrasiyasının Humanitar siyasət,  
diaspor, multikulturalizm və dini məsələlər şöbəsinin müdiri  
ƏLİYEVA Fərəh Şirməmməd qızı

20

Azərbaycan Respublikası Prezidentinin Administrasiyasının hüquq ekspertizası 
şöbəsinin müdiri  
ƏLİYEV Şahin Məhərrəm oğlu

27

Azərbaycan Respublikası Prezidentinin Administrasiyasının Qanunvericilik  və  
hüquq siyasəti şöbəsinin müdiri
Kərimov Gündüz Hacı oğlu

22

Azərbaycan Respublikası Prezidentinin Administrasiyasının Qeyri-hökumət 
təşkilatları ilə iş və kommunikasiya şöbəsi 27

Azərbaycan Respublikası Prezidentinin Administrasiyasının Siyasi partiyalar və qa-
nunvericilik hakimiyyəti ilə əlaqələr şöbəsinin müdiri 
Vəliyev Ədalət Məqsəd oğlu

21

Azərbaycan Respublikası Prezidentinin Administrasiyasının Vətəndaşların 
müraciətləri ilə iş şöbəsinin müdiri
İsmayılov Süleyman Abbas oğlu

18

Azərbaycan Respublikası Prezidentinin Administrasiyasının 
Hüquq-mühafizə orqanları ilə iş şöbəsinin Əfv məsələləri sektoru 29

Azərbaycan Respublikası  Prezidentinin İşlər idarəsi  
Prezidentin İşlər müdiri  
ŞAHBAZOV Oqtay Qəşəm oğlu

19 

QEYD: 
Vətəndaşların qəbulu videoqəbul formatında keçirilir. 

Prezident Administrasiyasının  videoqəbulu  üçün yerli icra hakimiyyəti orqanlarının 
vətəndaşların qəbulu otaqlarında müvafiq texniki imkanlar yaradılmışdır.

Qəbula yazılma vaxtı: bütün iş günləri saat 9:00-dan 13:00-dək. 
Qəbula yazılmaq üçün əlaqə vasitələri:
www.president.az saytının “Qəbula yazılmaq” bölməsi
Telefonlar: 492-22-30, 492-15-01, 492-44-97.
WhatsApp və Skype əlaqəsi üçün: (050) 410-11-22; (055) 510-11-22; (077) 510-11-22.
Qəbul saat 14:00-dan başlayır.

Xarici ölkələrdən Azərbaycana gətirilən 
vətəndaşlarımızın sayı açıqlanıb

 � Mayın 5-də quru sərhədi vasitəsilə 94 
vətəndaşımızın İrandan Azərbaycana keçidi təmin olunub.

AZƏRTAC xəbər verir ki, 
bunu Azərbaycan Prezidentinin 
köməkçisi - Prezident Admi-
nistrasiyasının Xarici siyasət 
məsələləri şöbəsinin müdiri 
Hikmət Hacıyev Nazirlər 
Kabineti yanında Operativ 
Qərargahın bu gün keçirilən 

brifinqində bildirib.
Hikmət Hacıyev deyib 

ki, mayın 7-də İstanbuldan 
212 vətəndaş ölkəyə gətirilib. 
Mayın 8-də Daşkənddən 
50, mayın 11-də Baltikyanı 
ölkələrdən 52 vətəndaşımızın, 
mayın 12-də Rusiyada təhsil 

alan azərbaycanlıların ölkəyə 
gətirilməsi təmin edilib. 124 
vətəndaşımızın Minskdən 
gətirilməsi həyata keçirilib. 
Mayın 14-də isə Kiyevdən 
də vətəndaşlarımızın ölkəyə 
gətirilməsi nəzərdə tutulur. 
Ölkəyə gətirilən şəxslər karan-
tin müəssisələrinə yerləşdirilir 
və lazımi yardım göstərilir.

Azərbaycan COVID-19-a qarşı mübarizədə də 
təşəbbüskar dövlət kimi çıxış edir

 � Prezident İlham Əliyevin rəhbərliyi ilə 
Azərbaycanda koronavirus pandemiyasına qarşı ciddi 
mübarizə aparılır. 

Görülən işlər beynəlxalq 
ictimaiyyət tərəfindən də yüksək 
qiymətləndirilir və Azərbaycan 
dünyada nümunə kimi göstərilir. 
Azərbaycan milli səviyyədə 
əldə etdiyi nailiyyətlərin davamı 
olaraq, qlobal səviyyədə gedən 
prosesləri də yaxından dəstəkləyir 
və COVID-19 virusuna qarşı 
mübarizədə də təşəbbüskar bir 

dövlət olaraq çıxış edir.
Bu sözləri Azərbaycan 

Respublikası Prezidentinin 
köməkçisi-Prezident Administra-
siyasının Xarici siyasət məsələləri 
şöbəsinin müdiri Hikmət Hacıyev 
mayın 13-də Nazirlər Kabineti 
yanında Operativ Qərargahın 
koronavirusla bağlı keçirilən 
brifinqində bildirib. 

“Belə ki, Prezident İlham 
Əliyevin təşəbbüsü ilə çox 
qısa bir vaxt kəsimində, yəni, 
aprelin 10-da və mayın 4-də iki 
mötəbər Zirvə görüşü - Türkdilli 
Dövlətlərin Əməkdaşlıq Şurası-
nın və Qoşulmama Hərəkətının 
onlayn Zirvə görüşləri keçiril-
di. Bütün bunlar Azərbaycan 
Respublikası tərəfindən qlobal 
həmrəyliyə, əməkdaşlığa verilən 
töhfələrdir.     

AZƏRTAC

Prezidentin köməkçisi:  
Mayın 18-31-də xaricdə olan 
azərbaycanlılar xüsusi çarter reysləri 
ilə Azərbaycana gətiriləcək

 � Mayın 18-31-də xaricdə olan azərbaycanlılar 
xüsusi çarter reysləri ilə Azərbaycana gətiriləcək.
Bu sözləri Azərbaycan 

Respublikası Prezidentinin 
köməkçisi-Prezident Administra-
siyasının Xarici siyasət məsələləri 
şöbəsinin müdiri Hikmət Hacıyev 
mayın 13-də Nazirlər Kabineti 
yanında Operativ Qərargahın 
koronavirusla bağlı keçirilən 
brifinqində bildirib. 

Prezidentin köməkçisi 
qeyd edib ki, xaricdə olan 

Azərbaycan vətəndaşlarının 
ölkəyə gətirilməsi istiqamətində 
tədbirlər davam etdirilir.

“Evə gedirəm” portalına 
müraciət edən 540-dan çox 
Azərbaycan vətəndaşının Rusi-
yadan gətirilməsi təmin edilib. 
Digər ölkələrdən də çoxlu sayda 
Azərbaycan vətəndaşı ölkəmizə 
gətirilib. MDB və Avropa 
ölkələrindən Azərbaycana çarter 

reysləri həyata keçiriləcək. 
H.Hacıyev bildirib ki, 

ümumilikdə indiyə qədər xaricdə 
olan 20 minə yaxın vətəndaş 
ölkəyə gətirilib. 

AZƏRTAC

DTX və Baş Prokurorluq: Dövlət Sərhəd 
Xidmətinin Sahil Mühafizəsinin vəzifəli şəxslərinin 

qanunazidd əməllərinin qarşısı alınıb
 � Dövlət Təhlükəsizliyi Xidməti (DTX) və Baş Prokurorluq tərəfindən 

həyata keçirilmiş birgə əməliyyat-istintaq tədbirləri nəticəsində Azərbaycan 
Respublikası Dövlət Sərhəd Xidmətinin Sahil Mühafizəsinin vəzifəli 
şəxslərinin qanunazidd əməllərinin qarşısı alınıb. 

Azərbaycan Respublikası Dövlət 
Təhlükəsizliyi Xidmətinin və Baş Prokurorlu-
ğun mətbuat xidmətlərinin AZƏRTAC-a daxil 

olan birgə məlumatında bildirilir ki, hazırda 
araşdırmalar davam etdirilir.

İctimaiyyətə əlavə məlumat veriləcək.

Eldar Sultanov: DSX-nin vəzifəli şəxslərinin 
qanunazidd əməlləri ilə bağlı cinayət işi başlanıb

 � Baş Prokurorluğun mətbuat xidmətinin rəhbəri Eldar Sultanov 
Dövlət Təhlükəsizliyi Xidmətinin və Baş Prokurorluğun Dövlət Sərhəd 
Xidmətinin Sahil Mühafizəsinin vəzifəli şəxslərinin qanunsuz əməllərinin ifşa 
edilməsi ilə bağlı keçirdiyi əməliyyata münasibət bildirib.

E.Sultanov AZƏRTAC-ın sorğusuna cava-
bında keçirilən əməliyyatı təsdiqləyərək qeyd 
edib ki, DSX-nin Sahil Mühafizəsinin vəzifəli 
şəxslərinin qanunazidd əməlləri ilə bağlı 
Baş Prokuror yanında Korrupsiyaya Qarşı 
Mübarizə Baş İdarəsində cinayət işi başlanıb, 
detalları barədə əlavə məlumat veriləcək.

Xatırladaq ki, Dövlət Təhlükəsizliyi 

Xidməti və Baş Prokurorluq tərəfindən həyata 
keçirilmiş birgə əməliyyat-istintaq tədbirləri 
nəticəsində Azərbaycan Respublikası Dövlət 
Sərhəd Xidmətinin Sahil Mühafizəsinin 
vəzifəli şəxslərinin qanunazidd əməllərinin 
qarşısı alınıb.

Araşdırmalar davam etdirilir.

Baş Prokurorluq: “EuroHome”da  
baş vermiş iki yanğın hadisəsi ilə bağlı 

cinayət işləri vahid icraatda birləşdirilib
 � Mayın 11-də saat 23 radələrində paytaxtın Binəqədi rayonu ərazisində 

yerləşən “EuroHome” MMC-yə məxsus ticarət mərkəzində yanğın baş verməsi barədə 
daxil olmuş məlumat əsasında dərhal Fövqəladə Hallar Nazirliyinin Dövlət Yanğından 
Mühafizə, Xüsusi Riskli Xilasetmə xidmətləri, Mülki Müdafiə Qoşunları və Bakı Regional 
Mərkəzinin canlı qüvvə və texnikaları tərəfindən operativ surətdə həyata keçirilmiş 
müdaxilə tədbirləri ilə yanğının məhdudlaşdırılaraq saat 01 radələrində tam söndürülməsi 
təmin edilib. 

Baş Prokurorluğun mətbuat xidmətindən 
AZƏRTAC-a bildiriblər ki, yanğın söndürüldükdən 
sonra Azərbaycan Respublikasının Baş prokuroru 
Kamran Əliyevin göstərişinə əsasən dərhal Baş Pro-
kurorluğun Ağır cinayətlərə dair işlər üzrə istintaq 
idarəsinin müasir kriminalistik texnikası və vasitələri 
ilə təchiz edilmiş səyyar kriminalistik laboratori-
yası vasitəsilə prokurorluq əməkdaşları tərəfindən 
Ədliyyə Nazirliyi Məhkəmə Ekspertiza Mərkəzinin 
ekspertlərinin, Fövqəladə Hallar və Daxili İşlər 
nazirliklərinin əməkdaşlarının iştirakı ilə hadisə yeri 
müfəssəl müayinə olunub. Hadisə yerindən sübut 
əhəmiyyətli predmet və nümunələr götürülərək 
ekspertiza tədqiqatına təqdim edilib.

Yanğın təhlükəsizliyi qaydalarına riayət 
edilməsi vəzifəsi üzərinə qoyulmuş vəzifəli 
şəxslərin qulluq səlahiyyətlərindən sui-istifadə 
etmə və yanğın təhlükəsizliyi qaydalarının po-
zulması faktları ilə bağlı Cinayət Məcəlləsinin 
225.2-ci (Yanğın təhlükəsizliyi qaydalarını pozma 
ağır nəticələrə səbəb olduqda) və 308.2-ci (vəzifə 
səlahiyyətlərindən sui-istifadə ağır nəticələrə səbəb 
olduqda) maddələri ilə cinayət işi başlanaraq, Baş 
Prokurorluğun və Fövqəladə Hallar Nazirliyinin 
peşəkar əməkdaşlarından ibarət istintaq-əməliyyat 
qrupu yaradılıb.

Cinayət işinin icraatı Azərbaycan Respublikası 
Baş prokurorunun qərarı ilə Baş Prokurorluğun Ağır 

cinayətlərə dair işlər üzrə istintaq idarəsinə tapşırılıb.
İş üzrə məhkəmə kimyəvi, məhkəmə yan-

ğın-texniki, məhkəmə tikinti-texniki, məhkəmə 
əmtəəşünaslıq ekspertizaları təyin edilib, ticarət 
mərkəzindən iş üzrə zəruri olan sənədlər götürülüb.

Hazırda iş üzrə hadisəsinin başvermə 
səbəblərinin, sahibkarlara dəymiş ziyanın, eləcə də 
cinayəti törətməkdə təqsirli şəxslərin dairəsinin tam 
müəyyənləşdirilərək məsuliyyətə cəlb olunmaları 
istiqamətində zəruri və təxirəsalınmaz istintaq-
əməliyyat tədbirləri davam etdirilir.

Qeyd edək ki, 2019-cu il dekabrın 10-da həmin 
ticarət mərkəzində 128 nəfərə məxsus əmlakın yan-
ması ilə nəticələnən yanğın hadisəsinin baş verməsi 
faktı üzrə Fövqəladə Hallar Nazirliyinin Əməliyyat-
İstintaq İdarəsində Cinayət Məcəlləsinin 225.2-ci 
maddəsi ilə başlanmaqla istintaqı aparılan cinayət işi 
üzrə zəruri istintaq hərəkətləri və müvafiq eksperti-
zalar təyin olunub, rəylərin alınması, vətəndaşlara 
dəymiş 17 milyon 460 min manat maddi ziyanın 
13 milyon 796 min manatının ödətdirilməsi təmin 
edilib. 

Hər iki yanğın hadisəsinin “EuroHome” 
MMC-yə məxsus eyni ərazidə yerləşən ticarət 
mərkəzində baş verməsi səbəbindən cinayət işləri 
birləşdirilməklə istintaq Baş Prokurorluğun Ağır 
cinayətlərə dair işlər üzrə istintaq idarəsində vahid 
icraatda davam etdirilir.

XİN rəsmisi: Hazırda 60-a 
yaxın ölkədə Azərbaycana 

geri qayıtmaq istəyən 
vətəndaşımız var

 � Hazırda 
60-a yaxın ölkədə 
Azərbaycana geri 
qayıtmaq istəyən 
vətəndaşımız var.

Bu barədə Xarici İşlər 
Nazirliyinin Mətbuat xidməti 
idarəsinin rəisi Leyla Abdul-
layeva Nazirlər Kabineti ya-
nında Operativ Qərargahın 
keçirdiyi brifinqdə bildirib.

Leyla Abdullayeva deyib 
ki, beynəlxalq uçuşların dayandırıldığı bir vaxtda Azərbaycan 
xüsusi çarter reysi ilə vətəndaşlarımızın təxliyəsini davam et-
dirir. Xaricdə olan vətəndaşlarımızın Prezident İlham Əliyevin 
və Birinci vitse-prezident Mehriban Əliyevanın göstərişi 
ilə ölkəmizə təxliyəsi həyata keçirilir. Bunun üçün Xarici 
İşlər Nazirliyi tərkibində Operativ Qərargah yaradılıb. İlkin 
mərhələdə səfirlik və diplomatik nümayəndələr tərəfindən 
operativ məlumatlar nazirliyə daxil olub. XİN-ə xaricdə ya-
şayan vətəndaşlar və onların qohumları tərəfindən zənglər 
edilir. Həm XİN-ə, həm də diplomatik korpuslara zənglər 
gəlir. Vətəndaşlara müraciətimiz ondan ibarətdir ki, mümkün 
qədər olduqları ölkələrdə qalsınlar və həmin ölkənin karantin 
qaydalarına riayət etsinlər.

AZƏRTAC

Azərbaycanda koronavirusa 
daha 65 yoluxma faktı  

qeydə alınıb, 54 nəfər sağalıb
 � Azərbaycan Respublikasında 

koronavirus infeksiyasına daha 65 yoluxma 
faktı qeydə alınıb, 54 nəfər müalicə olunaraq 
sağalıb və evə buraxılıb.

Bu barədə AZƏRTAC-a Nazirlər Kabineti yanında Opera-
tiv Qərargahdan məlumat verilib.

COVID-19 üçün götürülən analiz nümunələri müsbət 
çıxmış 1949-cu il və 1961-ci il təvəllüdlü iki nəfər vəfat edib.

Hazırkı dövrədək ölkəmizdə 2758 nəfərin koronavirus 
infeksiyasına yoluxması faktı müəyyən edilib, onlardan 
1789 nəfər müalicə olunaraq sağalıb, 35 nəfər vəfat edib, 
934 nəfərin xüsusi rejimli xəstəxanalarda müalicəsi davam 
etdirilir. Həmin şəxslərdən 30 nəfərin vəziyyəti ağır, 44 nəfərin 
vəziyyəti orta ağır qiymətləndirilir, digərlərinin səhhəti stabildir.

Ötən müddət ərzində yeni yoluxma hallarının 
müəyyənləşdirilməsi ilə əlaqədar 208.546 test aparılıb.

